
Наречиенiң тиксi омазы. 

Наречие – тузазы хоостыра действиенiң оңдайын, тузын, синiн, пӧгiнiн, сылтаан 

таныхтапчатхан чоох чардығы. Наречие хубулбинчатхан чоох чардығы полча. 

Пiлдiрiстердең ол анзынаң пасхалалча. Тиңнестiрiңер: толдыра сӧс падежче дее, санҷа 

даа, сырайҷа даа хубулбинча, аннаңар ол наречие полча, че табырах сӧс падежче, санҷа, 

сырайҷа хубул полча: табырахха, табырахтаң, табырахтаңар; табырахтар; 

табырахпын,табырахсың, табырахпыс, ан. п. Ол оңдайнаң, табырах сӧс пiлдiрiс полча. 

1. Наречие, хай пiрее исключениелернi санабаза хубулбинча. Хай пiрее 

синкретичнай тузалығ первичнай наречиелер хубулчалар: 

Ӱр сағаабыс. 

Ӱрде полған ниме. 

Ӱрге парыбысхан. 

Орай полған. 

Орайға читiре тоғынчабыс. 

Орайдаӊар андар парбаабыс.  

Пу сӧстер амға читiре тус тузазынаӊ хада пурунғы предмет тузазын чiдiрбееннер. 

Мындағ пӧлiлбеен iкi тузалығ тӧстiктернi наукада синкретичнай тузалығ тӧстiктер тiп 

адапчалар. Че пу сӧстернiӊ прай падеж формалары чоғыл, аннаӊар олар ӧӧнiнде наречие 

полчалар. 

2. Наречиелер чоохтағда ӧӧнiнде обстоятельство полып турчалар. 

Наречиелер тузалары хоостыра iкi улуғ пӧлiкке чарылчалар: 

1) Качестволығ, 

2) Обстоятельстволығ. 

Качестволығ наречиелер действиенiӊ хайди паза хайдағ оӊдайнаӊ иртiпчеткенiн, 

действиенiӊ пiлдiриинiӊ синiн кӧзiтчелер. Хайди? Хайдағ оӊдайнаӊ? Хай син? сурығларға 

нандырчалар. 



Действие хаӌан? хайда? хайдағ сылтағнаӊ иртiпчеткенiн кjзiтчеткен наречиелер 

обстоятельстволығ тiп адалчалар. Тузалары хоостыра обстоятельство наречиелерi тус, 

орын паза сылтағ наречиелерiне чарылчалар. 

Идер тоғыстар: 

1. Чоохтағларны тiлбестеп салып, наречиелернi табыӊар. 

1. Кинетiн хар чаап сыххан.  

2. Хараазын мында аймах-пасха арығ чуртағҷылары полған одыр.  

3. Ибiре хазарлача. Хар тирең. 

4. Пӱӱн айас кӱн. 

5. Арыға толдыра аалҷылар чыыл партыр.  

6. Хозанах чiке сегiре тӱскен.  

7. Иртен кӱн айас турыбысхан.  

8. Иргiде хакастар киис ибде чуртаҷаң полтырлар.  

9. Ол сӱӱледе ылғабысхан.  

10. Турада чон толдыра одыр.  

11. Пастағызын на кӧрчем ол кiзiнi.  

12. Пiс кӱннiң сай радио исчең полғабыс.  

13. Тун пайрам пӱӱл андох иртiрiлер. 

14. Наада городта полдым. 

2. Тексттi хығырыңар. Наречиелернi палғалысчатхан сӧстерiнең хада сығара пазып, 

суриин, тузазын таныхтаңар. 

Мына ол таныс харағай! Кинетiн арығдағы амырны нимее-де тарын парған 

тиинiҷектiң ӧтiг тазыластығ табызы сайбаан. Мин ах-тик ле турыбысхам. Ибiре 

хайбағынчам. Андада ла харағайның тӧзiнде, киҷеегi минiң мискелерiмнi чапхан кӧк 

торбастар хыринда, тарыныбысхан чигiрен тиинiҷектi кӧр салғам. Алын азахтарында ол 

хатығ ах миске тудын салтыр. Кизiн азахтарынаң тохлада пазып, хузуриин ӧкпелiг 

хыймырадып, сурланчатхан харахтарынаң минзер чӧпсiнмин аңдыпчатхан. Прай 

позының кӧрiмiнең ол тiпчеткен осхас: «Че хайдар син килчезiң? Кӧрбинчезiң ме, мин 

кирек тоғыс итчем?». Сағысха тӱзiп, мин пiрде пiр азахха турчам. Анҷада азағым алтында 

хуруғ харағай торымы, унада пазылып, сухарь ла чiли мыҷыри тӱскен. Сах андох чапчаң 

аңыҷах, чигiрен тiллiг чалын на чiли, харағай тӧзiнең аның тигейiнзер учуға халған. 

Мин, чыындызынзар пахлабызып, алаң ас парғам: анда, торбас хутухтың тӱбiнде, 

iкi сыроежка мискелер ле паза кирi хазың мискезi ле чатханнар. 

Ағастың пӧзiк салааларында, тiзең, тиинiҷек iлглеп салған минiң мискелерiм 

хурудылғаннар. Кӱлiнiбiзiп, мин хости турған хазыңнар аразынзар позыма пазох 

мискелер теерiп аларға пастыр сыххам. 

(А. Рыжов) 

